
Dell’AneideCanto iv.





69.





Perhe isso aspettarrà la cognentura,

Quanno manco Dedone se lo penza,

Che venire le pozza sta sbentura,

E tanno a chella cercarrà lecienza,

Se ne jezero chille a derettura

Pe ordenare le cose a la partenza.

’Ntese Dedone subbeto l’addore,

Gabba, si puoi, no ’nnammorato core!






70.





Essa la primma fù, che s’addonaje

De la facenna, perchè sospettava

Porzì dell’ombra soa; mà pò arrivaje

La Famma, e agghiose fuoco a chi brusciava:

Chesta p’ogne cantone sprubecaje,

Che Anea già col’armata se ’mmarcava:

Corre Dedone pe sta brutta ’ngiuria

Pe tutta la Cetà comme na furia.






71.





Parea justo na Tiade ’nfuriata

Che a le feste de Bacco comm’à pazza

Và correnno, e nfi all’huocchie ’mbriacata

Sbatte le mano, e strilla p’ogne chiazza.

E quanno vedde Anea la sbentorata,

Subbeto sbaporaje: arma canazza!

De tenere annascuso t’hai penzato

Sto trademiento accossì sbregognato?






71.





Zitto, zitto penzave d’affuffare?

Chesta è la fede ne? chisto l’ammore?

Ne sso core te pò tetellecare

Chi senza te pe doglia se ne more?

Co sta vernata pienze navecare?

Co sse tempeste, cane tradetore,

Vaje a paise stranie, e scanosciute?

A trovare nce vaje figlie, ò nepute?




Et

